
MINUTI

Il-Minuti tal-Laqgħa Nru. 48 li saret fid-9 ta’ Mejju, 2007 ġew konfermati.

THE CHAIRMAN (Onor. Charles Mangion):  Insellmilkom Sinjuri u ngħaddu mill-ewwel għall-item li għandna fuq l-aġenda llum.

DISKUSSJONI DWAR IL-MONETARY POLICY TAL-BANK ĊENTRALI
THE CHAIRMAN:  Nistieden lill-Gvernatur tal-Bank Ċentrali u lil min jixtieq hu li jassistih sabiex jersqu fuq il-mejda magħna.

Is-Sur Michael C. Bonello u s-Sur David Pullicino ħadu posthom madwar il-mejda.

THE CHAIRMAN:  Is-Sur Bonello.
IS-SUR MICHAEL C. BONELLO (Gvernatur tal-Bank Ċentrali):  Insellmilkom.  Illum se nagħmlu t-tielet rapport lill-Kumitat minn mindu ġiet mibdula l-liġi tal-bank ċentrali.  Nibda billi nfakkar fil-qosor l-objettiv prinċipali tal-politika monetarja tal-Bank Ċentrali ta’ Malta li huwa l-istabbilita’ tal-prezzijiet.  Dan huwa mportanti għaliex in-nuqqas ta’ stabbilita’, jiġifieri l-inflazzjoni, tikkrea inċertezza fl-ekonomija u dik tinfluwenza ħażin id-deċiżjonijiet ta’ min ifaddal u ta’ min jinvesti u ma tħallix is-sinjali korretti jintbagħtu lill-bqija ta’ l-ekonomija. Mill-banda l-oħra l-istabbilita’ tal-prezzijiet tikkrea kondizzjonijiet li fihom l-intrapriżi jistgħu jħarsu u jippjanaw fit-tul u jagħmlu l-investimenti li jixtiequ jagħmlu.  F’ekonomija żgħira u miftuħa bħal tagħna fejn il-prezzijiet ikunu nfluwenzati ħafna mill-prezzijiet ta’ l-oġġetti li jiġu minn barra -  peress li aħna nimportaw il-biċċa l-kbira tal-bżonnijiet tagħna – u miċ-ċaqliq fir-rati tal-kambju mill-pajjiż ta’ barra għal ġo Malta, l-istrateġija ndikata tal-politika monetarja hija li r-rata tal-kambju tintrabat mal-muniti tal-pajjiżi li nagħmlu l-kummerċ magħhom u fil-każ tagħna fil-fatt l-objettiv ta’ l-istabilita’ tal-prezzijiet ġie milħuq speċjalment ukoll għaliex il-partners tagħna nzertaw huma pajjiżi li wkoll isegwu politika anti-inflazzjonarja stretta ħafna. 

Infakkar ukoll li l-validita’ ta’ din l-istrateġija ġiet ikkonfermata dan l-aħħar fir-rapport ta’ konverġenza tal-Bank Ċentrali Ewropew fejn f’paġna 39 jgħid - u nikkwota – li:  “The fact that inflation has remained relatively stable over a long period  …”  qed iħares lejn l-aħħar għaxar snin “….reflects a number of important policy choices, most notably the decision to maintain a pegged exchange rate arrangement”.  Din hija konferma oħra - mhux għaliex kellna bżonnha għax ilna nisimgħu l-istess ħaġa minn sorsi oħra - tal-validita’ ta’ din l-istrateġija.  

Sa ċertu punt l-inflazzjoni tista’ tkun iġġenerata domestikament hawn Malta jekk kemm-il darba d-domanda għal oġġetti u servizzi prodotti lokalment teċċedi l-offerta tagħhom jew jekk għandek imperfezzjonijiet fis-suq.   Hawnhekk il-politika monetarja tista’ tipprova tinfluwenza din it-tendenza billi żżid il-prezz tal-flus li joħolqu l-banek. U b’dak il-mod indirett inti tkun qiegħed tinfluwenza d-domanda wkoll. Issa aħna kif nimplimentaw l-istrateġija?  

Ladarba aħna rridu nżommu r-rata tal-kambju tagħna fissa rridu niffissaw ir-rati ta’ l-imgħax tagħna f’livell li jkun meqjus għoli biżżejjed li jsostni din ir-rata tal-kambju. Dan ifisser li r-rata ta’ l-imgħax tagħna inevitabbilment trid tirrifletti dawk li qed jiġu offerti fuq il-pajjiżi li aħna nagħmlu l-kummerċ tagħhom li kienu fil-baskett tagħna - sa ftit ilu kienu tlieta u issa huwa l-ewro - u rridu nżidu xi ħaġa magħhom biex nagħtu konfort addizjonali lil min jinvesti flusu fil-lira Maltija biex jikkompensawh għar-riskji marbutin maċ-ċokon u mal-vulnerabbilita’ ta’ ekonomija żgħira bħal tagħna.

Biex ikun jista’ jwettaq din l-istrateġija, speċjalment f’kuntest fejn għandek iċ-ċaqliq tal-kapital ħieles, il-bank irid ikun dejjem f’pożizzjoni li jissodisfa l-bżonnijiet tas-suq għall-munita barranija. Dan ifisser li r-riservi barranin tal-bank huma element importanti ħafna biex aħna nkunu nistgħu nwettqu din l-istrateġija.  Fil-fatt minn Mejju ta’ l-2005 minn meta dħalna fil-ERM2, il-valur tal-lira Maltija baqa’ stabbli ma’ l-ewro fil-valur li kien ġie stabbilit dakinhar. L-inflazzjoni wkoll niżlet u l-aħħar figuri li għandna fuq il-bażi ta’ l-HICP 12-month moving average juru li kienet laħqet it-3.2% f’Settembru tas-sena l-oħra l-aktar minħabba ż-żieda fil-prezzijiet ta’ l-enerġija.  Skond l-aħħar figuri li għandna, dak issa niżel għal 1.8% f’April ta’ din is-sena u meta tneħħi l-impatt ta’ l-enerġija, l-inflazzjoni mmoderat ħafna u niżlet għal 1.3%. 

Jekk inħarsu lejn l-inflazzjoni fuq 12-il xahar ilu naraw li f’April kienet -1.1%.  Il-kawża prinċipali ta’ dan kienet il-prezzijiet ta’ l-enerġija u tal-fuel li naqsu meta paragunati ma’ dak iż-żmien, is-surcharge u anke rati aktar baxxi fis-settur tal-lukandi u r-ristoranti.  Kien hemm ukoll tnaqqis sena fuq sena fil-prezzijiet ta’ l-ikel mhux proċessat u anke tal-ħwejjeġ.  

Dan qed ngħidu biex nispjega l-kumment li għamel il-Kummissarju Almunia fil-konferenza stampa tiegħu l-ġimgħa l-oħra fejn qal li ma setax jifhem x’ġara għaliex il-figuri kienu għadhom kif waslulu u ma kellux din l-ispjega. Ir-raġunijiet għaliex kien hemm din il-year to year drop - li m’hijiex xi ħaġa daqshekk mhux tas-soltu li jkun hemm negative inflation meta jkun hemm fatturi bħal dawn – hija kif spjegajt.

Hawnhekk qed naraw l-impatt ta’ l-ispejjeż ta’ l-enerġija fuq l-inflazzjoni, il-linja l-blu turina dak li semmejt ftit ilu, jiġifieri l-HICP 12-month moving average li issa niżel għal 1.8%, jekk tneħħi l-elementi ta’ l-enerġiji minnu, u l-linja l-ħadra turi li l-livell kien ta’ 1.3%.

U  hawnhekk nerġgħu nsemmu kwalifika importanti - li nagħmlu kull darba li nitkellmu dwar dawn id-deċiżjonijiet ta’ politika monetarja - li hija li d-deċiżjonijiet huma kkondizzjonati ħafna mill-kwalita’ ta’ l-informazzjoni li jkollok fuq dak li qed jiġri u dak li taħseb li se jiġri fl-ekonomija għaliex inti qed tipprova tipproġetta ‘l quddiem u allura hemm element qawwi ħafna ta’ ġudizzju.  Dan jispjega għaliex id-deċiżjonijiet m’humiex mekkanistiċi, ma jistgħux isiru awtomatikament, u anke t-timing tagħhom ukoll huwa influwenzat minn dan.

Minn xi sitt xhur ‘il hawn osservjana li kellna dinamika ġdida u dina hija l-preparazzjoni għal adozzjoni ta’ l-ewro li qed tinfluwenza ħafna l-imġiba tan-nies, kemm ta’ l-investituri kif ukoll ta’ min jirċievi xi income li hu diġa’ denominat fl-ewro, u li allura qed ifixkel l-interpretazzjoni tagħna ta’ x’qiegħed jiġri sewwa sew. Issa ngħaddu biex naqbdu l-istorja minn kif tlaqniha f’Novembru li għadda.  

Dakinhar konna għedna li qed naraw li r-rati ta’ l-imgħax kienu qed jogħlew madwarna kullimkien. Konna għedna wkoll li kien għadu kmieni wisq biex ir-rati ta’ l-imgħax tagħna jikkonverġu mar-rati ta’ l-imgħax li jingħataw fuq l-ewro. Kien importanti li r-rati tagħna fuq il-lira jagħtu ftit ta’ vantaġġ iktar biex nipproteġu l-munita tagħna. Dakinhar konna għedna wkoll li konna qed naraw espansjoni pjuttost qawwija fil-kreditu speċjalment fis-settur personali u li dan kien qed ikollu effett fuq l-inflazzjoni domestika u kien jgħin ukoll biex il-prezz tal-flus, jiġifieri r-rata ta’ l-imgħax fuq is-self, tkun xi ftit iktar għolja.

Kif bassarna dakinhar u kif kien qed jistenna kulħadd, il-Bank Ċentrali Ewropew kien għolla r-rata uffiċjali tiegħu f’Diċembru u tellagħha għal 3.5% filwaqt li f’Marzu reġa’ tellagħha għal 3.75%.  Il-Bank of England ukoll żied ir-rati tiegħu f’Jannar u reġa’ għollihom f’Mejju u bħalissa qegħdin 5.5%, filwaqt li fl-Amerika qegħdin 5.25%.  Huwa mistenni li l-Bank of England jerġa’ jgħolli r-rati aktarx f’Lulju jew Awissu. 

Hawnhekk qed naraw grafikament kif jidhru dawn ir-rati ta’ l-imgħax, ir-rata ta’ l-Ingilterra hija ta’ fuq nett il-griża, il-ħamra hija dik Amerikana, il-ħadra hija r-rata tal-European Central Bank u l-blu hija r-rata tagħna.  Hawnhekk tistgħu taraw kif ir-rati qed joqorbu lejn xulxin, il-premium naqas u dan l-aħħar qiegħed jidjieq ħafna. Id-differenza bejn ir-rata tagħna u r-rata tal-Bank Ċentrali Ewropew qiegħda tonqos ħafna.

F’Jannar aħna konna għollejna r-rata tagħna għal 4%.  Din id-deċiżjoni ħadniha minħabba l-fatt li kienu qed jonqsu r-riservi u fl-istess ħin id-differential bejn ir-rati tagħna u r-rati fuq l-ewro kienu qegħdin jonqsu ħafna għaliex ir-rati fuq l-ewro kienu qed jiżdiedu. Indunajna wkoll - u hawnhekk daħal dan il-fattur ġdid li semmejt ftit ilu - li r-riservi bdew jonqsu wkoll minħabba li kien hawn din il-konverżjoni ta’ liri Maltin f’ewro u kien hemm min qiegħed iżomm id-dħul tiegħu fl-ewro u ma jaqilbux f’liri Maltin kif kien isir qabel.

Hawnhekk se nħarsu ftit lejn ir-rati ta’ l-imgħax fis-suq. Dawn huma importanti ħafna għaliex is-suq tal-flus ma jħarisx lejn ir-rati uffiċjali tal-banek ċentrali imma jħares lejn ir-rati fis-suq, x’jistgħu jaqilgħu dawn l-operaturi fis-suq tal-flus fuq strumenti oħra, u allura d-differenzjali li jkun hemm fis-suq tal-flus hija importanti ħafna.  “Hawnhekk” ukoll qed naraw l-istess żvilupp li rajna qabel li d-differenza, aktar m’hu qed jgħaddi ż-żmien iktar qiegħda tidjieq.

“Hawnhekk” naraw it-tendenza ‘l isfel fir-riservi tal-bank ċentrali li konna osservajna f’Jannar.  Din hija ħaġa li hemm elementi staġjonali fiha u kif qed naraw, sena wara l-oħra kien hemm fattur speċjali.  “Hawnhekk” qabel ma dħalna fl-ERM2, anke minħabba l-inċertezza li kien hawn dak iż-żmien, u “hawnhekk”  mal-fatturi staġjonali żdied ukoll il-fattur li semmejt qabel, jiġifieri t-tbiddil tal-flus. 

“Hawnhekk” qed nuru l-figuri tal-karti tal-flus li hawn fiċ-ċirkolazzjoni u naraw l-istess tendenza li għadna kif rajna fir-riservi, jiġifieri li dawn qegħdin jonqsu. Dan ifisser li hemm tbiddil ta’ flus Maltin għall-ewro fl-idejn qabel biss ma’ dawn waslu għand il-banek. Qabel, meta l-banek kien ikollhom il-flus żejda barranin, kienu  jagħtuhom lilna u r-riservi jogħlew. Dan mhux qed jiġri issa u fil-fatt mill-aħħar ta’ Ottubru s’issa r-riservi waqgħu b’Lm90 miljun u l-flus fl-idejn niżlu kważi b’nofs dak l-ammont, jiġifieri iktar minn Lm40 miljun.  Dan juri li hemm korrelazzjoni  - għalkemm mhux preċiża għax hemm fatturi oħra li jispjegaw il-waqa’ fir-riservi – bejniethom.

Iż-żieda fir-rati ta’ l-imgħax li konna għamilna f’Jannar ġiet trasmessa kważi immedjatament fir-rati ta’ l-imgħax tal-banek fuq depożiti u fuq self.  Id-differenzjali favur il-lira Maltija twessgħet fil-bidu, pero’ wara ftit xorta reġgħet bdiet tidjieq għaliex ir-rati fl-area ta’ l-ewro baqgħu telgħin. Pero’ ż-żieda fir-rata  ta’ l-imgħax tagħna kellna l-effett mixtieq.  Kif qed taraw “hawnhekk”,  id-depożiti mal-banek b’maturita’ ta’ inqas minn sentejn telgħu bi Lm82 miljun fi Frar u f’Marzu u r-rata tat-tkabbir annwali telgħet għal 18.3.%.

Minn Jannar ‘il hawn, ir-rata ta’ l-imgħax tagħna ta’ l-intervent baqgħet ma nbidlitx. In the meantime, kif rajna miċ-chart, ir-riservi tagħna niżlu xi ftit ieħor  - kien hemm fattur staġġjonali għal dan li kien il-ħlas ta’ dividends minn ditti kbar hawn Malta – pero’ baqa’ l-fenomenu li semmejna tal-bdil tal-liri Maltin f’ewro.  U d-differenzjali in the meantime naqset xi ftit ieħor.

“Hawnhekk” qed nuri r-rata ta’ l-intervent tagħna – li hija l-linja l-ħamra – u r-rata fuq it-treasury bill għal tliet xhur, ix​-short interest rate tagħna hawn Malta. Qed nuri dan biex nifhmu li l-pressjoni ‘l fuq fir-rata ta’ l-imgħax ġejja mis-suq, jiġifieri r-rata uffiċjali tagħna m’hijiex qed tantiċipa t-tendenza. Jekk taraw ftit kif ġraw l-affarijiet, is-suq qiegħed jimxi ‘l quddiem u  “hawnhekk” reġgħet infetħet ukoll id-differenza.  Mela aħna m’aħniex qed ninfluwenzaw is-suq imma pjuttost qed nirreaġixxu għal dak li s-suq jidhirlu hija differential neċessarja biex in-nies jinvestu fil-lira Maltija.

Jekk inħarsu ‘l quddiem naraw li għadna qed noperaw f’ambjent ta’ rati ta’ l-imgħax li telgħin ‘il fuq, speċjalment fl-area ta’ l-ewro. Kif urejt fiċ-chart ta’ qabel, dan qed jiġi rifless ukoll fis-suq tal-flus domestiku fejn il-qligħ fuq it-treasury bill għal tliet xhur fl-aħħar auction tela’ għal 4.23%.  Issa nafu li l-ECB se jgħolli r-rata tiegħu għal 4% fl-ewwel laqgħa tiegħu f’Ġunju u probabbilment jitla’ għal 4.25% fl-aħħar tas-sajf. Dan ifisser li inevitabbilment aħna rridu nirrevedu l-pożizzjoni tagħna fiż-żmien viċin.

“Din” iċ-chart turi fuq firxa ta’ żmien itwal kif imxew ir-rati ta’ l-imgħax tagħna u ta’ l-ECB.  Huwa mportanti li nħarsu lejn ir-rati ta’ l-imgħax fil-kuntest taċ-ċiklu ekonomiku. U hawnhekk l-ewwel ħaġa li nindunaw hija li r-rati uffiċjali, kemm tagħna kif ukoll tal-Bank Ċentrali Ewropew, għadhom iktar baxxi milli kienu fil-bidu ta’ dan iċ-ċiklu, mill-quċċata li laħqu fl-aħħar tas-sena 2000 fejn kienu 4.75%. “Hawnhekk” kien hawn perijodu twil meta r-rati bdew neżlin u naturalment meta jibdew neżlin ir-rati min għandu flus imfaddla l-bank ibati u jgerger u min jissellef jieħu gost. 

Meta mbagħad għaddejna perijodu twil, kemm aħna u anke l-ECB, ta’ rati baxxi ħafna storikament, bdew telgħin ir-rati ta’ l-imgħax ta’ l-ECB frekwenti ħafna filwaqt li tagħna kienu aktar moderati biex kemm jista’ jkun ma nagħmlux piż żejjed fuq l-ekonomija, pero’ kif għedt, meta jkun inevitabbli r-rati jridu jogħlew għaliex il-konsiderazzjonijiet ta’ min iġemma’ u ta’ min jissellef ma jistgħux ikunu l-kriterji prinċipali tagħna.  F’Malta s-support għar-rata tal-kambju hija l-kunsiderazzjoni ewlenija fit-tfassil tal-politika monetarja.  

Apparti minn hekk ta’ min wieħed jgħid ukoll li mill-kalkoli ekonometriċi u mill-istudji li nagħmlu nafu li żidiet żgħar fir-rati ta’ l-imgħax ta’ 25 basis point ma jkollhomx dak l-effett negattiv fuq l-ekonomija daqskemm wieħed jaħseb.  Jiġifieri jekk ir-rati ta’ l-imgħax jitilgħu b’nofs punt perċentwali huwa biss wara tliet snin li l-impatt fuq il-GDP growth jitla’ b’0.1%.  

Issa qegħdin fil-fażi finali għall-adozzjoni ta’ l-ewro. Kif tafu d-deċiżjoni finali trid tittieħed f’Lulju ta’ din is-sena meta tiġi ffissata r-rata u anke d-data, sa dak iż-żmien il-bank ċentrali jrid ikompli juża l-istrumenti tal-politika monetarja tiegħu biex iżomm il-lira stabbli kontra l-ewro u biex kemm jista’ jkun it-transizzjoni ssir mingħajr skossi.  Dan ifisser li l-premium fuq ir-rati ta’ l-imgħax tagħna fuq dawk ta’ l-ewro jkun neċessarju u jibqa’ jkun neċessarju għaliex l-investituri fis-suq tagħna jkunu jridu jibqgħu jiġu kkumpensati għal dak ir-riskju u l-kreditu li huma assoċjati ma’ munita żgħira bħal tagħna.   Nirringrazzjakom.

THE CHAIRMAN:  Nirringrazzjak. Forsi nista’ nibda b’mistoqsija min-naħa tiegħi.  Inti għedt li f’April ta’ din is-sena kien hemm kważi deflation iktar milli inflation. 

IS-SUR MICHAEL C. BONELLO:   Imma year on year, jiġifieri April ta’ din is-sena mqabbel ma’ April tas-sena ta’ qabel.

THE CHAIRMAN:  Il-fatt li fl-istess żmien l-ekonomija kibret bi 3% ma jmurx kontra?  Ġeneralment meta jkollok tkabbir ekonomiku d-deflation taħdem kuntrarju.  Jew kien il-fattur tat-turiżmu jew fattur ieħor partikolari?

IS-SUR MICHAEL C. BONELLO:  L-ewwelnett fil-każ ta’ Malta l-inflazzjoni m’hijiex domestically driven, m’hijiex kwestjoni ta’ excess demand għaliex id-domanda eċċessiva li jkollna fil-pajjiż aħna nissodisfawha faċilment billi nimportaw minn barra u l-pressjoni fuq il-produzzjoni żejda tmur fuq pajjiżi oħra. Mela allura ma jkunx hemm dawk il-bottlenecks fis-supply lokalment Ii jagħtu lok għal żieda fil-prezzijiet. Dik ir-relazzjoni hawn Malta ma tantx teżisti.

Kif spjegajt fil-bidu, l-element ta’ domestic inflation jista’ jiġri fuq prodotti u servizzi lokali maħdumin u offruti lokalment u aħna nistgħu ninfluwenzawh jekk kemm-il darba jkun ġej minħabba li n-nies qed jużaw flus li ssellfu mingħand il-banek biex jikkreaw dik id-domanda żejda. Mela allura aħna hemmhekk ngħollu l-prezz tal-flus biex nikkalmaw ftit din id-domanda.  Issa l-kwestjoni tal-growth.  

Again aħna qed nitkellmu fuq month on month, jiġifieri dan mhux se jerġa’ jirrepeti ruħu xahar ieħor.  Meta inti jkollok kumbinazzjoni ta’ avvenimenti, ġrajjiet jew fatti li jġibu ...  Per  eżempju, jekk f’dak ix-xahar kellek il-hotels and restaurants sector ​– li fil-weighting ta’ l-HICP huwa pjuttost qawwi għalkemm dan ma jeffettwax il-prezzijiet għalina l-Maltin għax aħna ma mmorrux noqogħdu fil-lukandi hawn Malta imma noqogħdu d-dar –  fejn paragun ma’ April ta’ qabel inzertaw baxxaw il-prezzijiet tagħhom, dak jiġi captured fil-measurement u allura jurik li kien hemm a drop.  Apparti dak kellek ukoll il-base effect ta’ l-enerġija.  Ma ninsewx li f’April kellna surcharge ta’ 45% mentri f’April tas-sena l-oħra kienet 65%.  Dan minbarra l-fatt li kien hemm xi items ta’ processed food u ta’ clothing and footware li l-indiċi kien iktar baxx year on year.  Pero’ il-year on year wieħed ma tantx jagħtih importanza kbira, huwa l-moving average li huwa importanti għax hemmhekk għandek verament stampa iktar permanenti ta’ x’qed jiġri fl-inflazzjoni.

THE CHAIRMAN:  U fit-turiżmu kien year on year?  

IS-SUR MICHAEL C. BONELLO:   Il-minus 1.1% kien April fuq April.  

THE CHAIRMAN:  Jiġifieri effettivament li wieħed jista’ jgħid huwa li t-turiżmu s-sena li għaddiet kellu jbaxxi l-prezzijiet.
IS-SUR MICHAEL C. BONELLO:  Probabbilment il-lukandi l-kbar kienu qegħdin jikkompetu bil-prezzijiet tagħhom u qed ibaxxu xi ftit il-prezzijiet.  

THE CHAIRMAN:  Ħafna nies jaħsbu li ladarba nadottaw l-ewro, pajjiżna xorta jibqa’ obbligat li jżomm ċertu ammont ta’ riservi.  Hekk hu fil-fatt jew imbagħad dak il-bżonn jispiċċa?  

IS-SUR MICHAEL C. BONELLO:  Ma nkunux obbligati imma jkun fl-interess tagħna bħala bank ċentrali li jkollna volum ta’ assi li nkunu nistgħu nħaddmuhom u naqilgħu l-imgħax fuqhom.  Jiġifieri ma jibqgħux riservi f’dak is-sens tal-lum għax il-parti l-kbira tar-riservi tagħna llum huma fl-ewro li mbagħad issir il-munita tagħna u allura d-definition ma tibqax l-istess pero’ xorta huma investable assets. 
THE CHAIRMAN:  Xorta jibqgħu tal-bank ċentrali?

IS-SUR MICHAEL C. BONELLO:  Għandek elementi differenti; għandek il-parteċipazzjoni tagħna fil-kapital tal-Bank Ċentrali Ewropew li huwa ammont żgħir ħafna, €15 million jew €16 million - il-kwota tiġi stabbilita bħalma tiġi stabbilita l-kwota tagħna fl-IMF skond il-kobor ta’ l-ekonomija u affarijiet bħal dawn - ...  

THE CHAIRMAN:  Il-flus li jkunu fil-currency jiġu effettwati b’din il-ħaġa jew le?  

IS-SUR MICHAEL C. BONELLO:  Le, issa qegħdin nitkellmu fuq assets, dawk huma liabilities.  Għandna mbagħad is-subscription li nagħmlu fil-Bank Ċentrali Ewropew biex nidħlu shareholders aħna wkoll.  S’issa ħallasna fraction tagħha meta dħalna membri imma meta nadottaw l-ewro nħallsu l-bilanċ li jkun baqa’ mbagħad nikkontribwixxu ammont li huwa ta’ madwar €30 miljun lir-riservi tal-Bank Ċentrali Ewropew pero’ nibqgħu nħaddmuhom aħna f’ismu.  Imbagħad li jibqa’ ikunu l-assi tagħna li nibqgħu nħaddmuhom aħna biex naqilgħu l-income kif nagħmlu s-soltu.

THE CHAIRMAN:  Jiġifieri xorta se tibqa’ li at the end of the year il-bank ċentrali mit-tħaddim ta’ dawn il-fondi jgħaddi d-dividends lill-gvern kif inhi llum?

IS-SUR MICHAEL C. BONELLO:  Pero’ issa hemm numru ta’ fatturi u l-aktar fattur importanti huwa l-proċess ta’ konverżjoni u għalhekk aħna ma naqblux u ma nissuġġerux .... L-ewwelnett ma jaqbilx lin-nies li qed isarrfu issa għax qed jitilfu l-flus minħabba li qed iħallsu lill-banek il-commissions li m’għandhomx għalfejn iħallsu għax fl-aħħar tas-sena jsarrfuhom b’xejn.  Imma għal xi raġuni għad hawn min jaħseb li aħjar jeħlisha malajr din il-biċċa xogħol milli jħalliha għal iktar tard, meta fil-fatt għandhom sa għaxar snin wara biex jiġu bil-karti tal-flus għandna u b’xejn.  Jien sal-bieraħ stess smajt stejjer ta’ nies li jitfaċċaw il-bank b’Lm20,000 f’bagalja biex ifittxu jsarrfuhom f’ewro.  Issa dawn qed iħallsu l-kummissjoni lill-banek, imma dik hija għażla personali ta’ l-individwu.  Naħseb inti wkoll, Mr Chairman, fix-xogħol professjonali tiegħek jiġuk nies bil-flus għall-kuntratti.  

THE CHAIRMAN:  Ma nħeġġuhomx għax irridu nirrapportawhom jekk ikollhom aktar minn Lm5,000 f’cash.

IS-SUR MICHAEL C. BONELLO:  Naturalment minħabba l-money laundering.  Jiġifieri apparti li għandna bżonn ikollna volum b’saħħtu ta’ assi meta nidħlu, hemm il-fattur li l-accounting rules li jadoperaw fis-sistema ta’ l-ewro huma aktar  konservattivi minn dawk li nħaddmu llum u l-effett tagħhom ikun li meta, per eżempju, fil-book value tiegħek turi telf, tkun xtrajt security u qed turi telf fuqha dak il-ħin għax fis-suq iġġib inqas jekk tiġi biex tbigħha, jekk fl-aħħar tas-sena tkun qiegħda fuq il-kotba tiegħek u l-valur huwa iktar baxx minn meta xtrajtha dak it-telf ma tistax tqiegħdu f’riserva kif nagħmlu llum imma jidħol mill-ewwel fil-profit and loss account għax huma dejjem jaħsbu għal żmenijiet ħżiena li jistgħu jiġu biex il-pożizzjoni tiegħek tkun iktar b’saħħitha.  Jiġifieri for the same amount of investable assets and at the same level of interest rates bejn iż-żewġ perijodi, qabel u wara li dħalt, dawn ir-regoli iktar stretti ta’ accounting iwasslu biex inti tirrapporta qligħ inqas għoli.  

THE CHAIRMAN:  Jiġifieri bażikament l-adozzjoni ta’ l-ewro ma tneħħi xejn mill-għan tal-pajjiż li l-kont kurrenti tiegħu kemm jista’ jkun iġibu favorevoli, fis-sens li jesporta aktar servizzi u prodotti ħalli jiggwadanja iktar flus għalkemm tkun f’munita waħda.  Jiġifieri dak l-impenn irid jibqa’ hemmhekk.  

IS-SUR MICHAEL C. BONELLO:  Iva, hija t-terminoloġija li tinbidel u l-kunċetti wkoll jinbidlu ftit, pero’ fil-qofol tagħha l-kwestjoni hija waħda ta’ kompetittivita’ li l-pajjiż irid ibigħ iktar barra.  Fil-fatt l-enfasi qed tiġi iktar fuq il-cost għax din il-ftit influwenza li għandna - mhux għax għandna ħafna għax kif taraw, jekk jgħollu huma rridu ngħollu aħna, jiġifieri s-sistema tagħna ma tantx tagħtina liberta’ - ...  Pero’ ladarba jispiċċaw dawk u anke r-rata tal-kambju li fil-każ tagħna ma kenitx verament strument ta’ aġġustament ekonomiku għax meta ppurvajniha fl-1992 għolew il-prezzijiet mill-ewwel u tlifna l-vantaġġ, inkunu nistgħu nikkonċentraw iktar – għax ma jkollniex dawn l-aspetti – fuq li nżommu l-ispejjeż tal-produzzjoni tagħna mill-bidu sa l-aħħar, minn meta tidħol il-materja prima minn barra, tinġarr, tinħadem, terġa’ toħroġ mill-pajjiż, baxxi.  Kull spiża li hemm along the line rridu nifluha bil-lenti biex nagħmlu mezz li tagħna ma jkunux aktar għoljin minn dawk ta’ pajjiżi kompetituri.  Hekk biss nistgħu ngħollu l-livell ta’ l-għajxien fil-pajjiż, m’hemm l-ebda triq oħra.  

THE CHAIRMAN:  Rigward ir-rati ta’ l-imgħax. Jekk fhimt sew il-bank qed jistenna li r-rati ta’ l-imgħax ta’ l-ECB jogħlew u allura aħna wkoll ikollna ngħolluhom.  Dan ifisser li se jolqot dawk li ssellfu kemm bħala first time buyers kif ukoll il-businessmen.  Il-bank jikkwantifika l-impatt ekonomiku negattiv jew pożittiv li żviluppi bħal dawn ikollhom?  

IS-SUR MICHAEL C. BONELLO:  Mill-istudji tagħna l-impatt macro ekonomiku huwa żgħir ħafna - fil-fatt għadni kif tajt xi ċifri – għaliex m’aħniex qegħdin nitkellmu fuq żidiet fir-rati ta’ l-imgħax ta’ 2% fuq bażi permanenti.  Kif rajna fil-presentation iċ-ċiklu ma jkunx twil; bdew neżlin mis-sena 2000, għamlu perijodu twil ma ċċaqalqux f’livell baxx u bdew telgħin m’ilux, jiġifieri impatt macro ekonomiku limitat fi żmien ....

THE CHAIRMAN:  Imma li rrid nistaqsi huwa dan.  Kull meta l-bank ċentrali għolla r-rata, speċjalment fuq il-home loans kien hemm varjazzjoni ta’ pagamenti fix-xahar ta’ bejn Lm10 u Lm25.  Jiġifieri kif qed tgħid inti l-effett suppost għandu jkun minimu pero’ x’ħin ġie translated at the consumer level ġara li min kellu loan ta’ Lm120 fix-xahar żdeditlu b’Lm10 li tammonta għal kważi 10%.  Jien ma nafx jekk din hijiex xi ħaġa li l-bank daħal fuqha.  Jien ma nistax nifhem għaliex dan l-impatt kellu jkun daqstant qawwi fuq dawn il-first time buyers, apparti mbagħad is-settur tal-business.  

IS-SUR MICHAEL C. BONELLO:  Jiddependi ħafna mill-ammont li dak li jkun ikun issellef.  

THE CHAIRMAN:  Iva, imma anke fuq pagament ta’ Lm120 fix-xahar ...  Qed nitkellmu fuq dawk li jkunu ssellfu fejn Lm35,000 u Lm45,000.  Il-Prof. Lino Delia kiteb ukoll u qal li min ikollu rata ta’ loan ta’ Lm60,000 l-oneru taż-żieda se tkun tassattiva ħafna.  Għaliex on a macro level l-impatt jidher li huwa minimu u on the real level jiġi daqstant qawwi?  

IS-SUR MICHAEL C. BONELLO:  Il-piż li qed tgħid inti ta’ dawn iż-żidiet l-individwu ovvjament iħossu, jekk qed tħallas Lm120 fix-xahar jiġifieri għandek loan mhux ħażin u naturalment fil-fatt nirċievu ħafna ittri ta’ nies li jilmentaw u anke jinsultawna personalment.  Jien hawnehkk ippruvajt nispjega ....

THE CHAIRMAN:  Jien m’iniex qed nagħti tort lilek, nifhem li int trid tħares l-istabilita’ tal-lira, imma li ma nistax nifhem huwa why it translates to such a high rate.  

IS-SUR MICHAEL C. BONELLO:  Għaliex fil-kontest ta’ ekonomija b’GDP ta’ Lm2 biljun  ma jkollhomx dak il-piż daqstant qawwi li wieħed jimmaġina. 

THE CHAIRMAN:  Minkejja l-fatt li l-portfolio tal-loans huwa daqstant għoli, fil-fatt huwa wieħed mill-akbar portfolios li għandhom il-banek huwa tal-first time buyers.  

IS-SUR MICHAEL C. BONELLO:  Kif diġa’ għedt, mill-aħħar kalkoli li għamilna joħroġ li a 50 bases point rise tnaqqas il-GDP by 0.06% in the first year u huwa biss jekk tippersisti għal tliet snin li titla’ għal 0.1%, jiġifieri l-effett fuq l-ekonomija kollha m’huwiex daqstant negattiv.  Veru tgħidli li at the macro level qed taħbi ħafna uġigħ ta’ ħafna individwi li jkunu f’sitwazzjoni prekarja, imma dik hija realta’ li wieħed diffiċli jaħrab minnha sakemm ma jkunx hemm ċerti skemi.  Aħna nitkellmu mal-banek, għalkemm m’aħniex aktar ir-regolaturi, kif għamilna fuq ir-rati ta’ depożitu s-sajf li għadda u anke f’Jannar meta xtaqna li aktar nies imorru għal-lira Maltija.  Dawn ħarġu b’ħafna prodotti interessanti u n-nies daħlu għalihom u d-depożiti żdiedu ħafna.  Jiġifieri jkun hemm rispons imma s’hemmhekk nistgħu naslu aħna.  Is-Sur Pullicino xtaq iżid xi ħaġa. 

IS-SUR DAVID PULLICINO (Deputat Gvernatur tal-Bank Ċentrali):  Fil-fatt is-suq ma jaħdimx preċiż kif qed tispjega inti, Mr Chairman.  Huwa veru li l-kalkoli joħorġu hekk imma għal min għandu loan, il-monthly repayments ma jinbidlux; li jiġri hu li t-term tal-loan jitwal jew jiqsar.  

THE CHAIRMAN:  Imma hemm ċerti banek li jbiddlu l-monthly repayments.  Kieku ma rajtx b’għajnejja stess m’iniex qed nitkellem.  Hemm min qed iħallas Lm130 fix-xahar minflok Lm120.  Jiġifieri t-term żammewulu l-istess u żiedulu l-ammont li jħallas kull xahar.

IS-SUR DAVID PULLICINO:  Jista’ jkun li jkun hemm ċerti kondizzjonijiet fejn ikun hemm bżonn li jinbidel l-ammont tal-monthly repayment, bħal per eżempju fejn ma jkunx jista’ jitawwal iż-żmien tal-loan, pero’ ġeneralment the loan remains consistent.  

THE CHAIRMAN:  Imma jekk oriġinarjament ikunu ħaddmuhom fuq 65 sena ma jistax jitwal iż-żmien għax inkella se żżidlu l-eta’!  

IS-SUR DAVID PULLICINO:  Nafu li l-kompetittivita’ ġġegħelhom jżidu l-value to loan ratio u jista’ jkun li jagħtihom iktar jew inqas u kemm itawlu bejn 35 u 40 sena, jiġiferi hemm fejn jistgħu jilagħbu.  (Interruzzjonijiet)  Il-bank ma tantx jaqbillu jagħfashom wisq għax jekk tinħoloq problema xorta waħda taqa’ fuqu.  

THE CHAIRMAN:  Veru kif spjegajt inti, over Lm2 billion economic activity forsi tintilef dak il-ftit rise imma fuq l-individwu l-effett jinħass.

Aktar domandi?  L-Onor. Galea.

ONOR. MARIO GALEA:  Il-gvernatur semma li hawn nies li qed imorru jsarrfu ammonti kbar ta’ flus u jiena wkoll nisma bi stejjer bħal dawn.  Taħseb li forsi hemm bżonn li ssir aktar kampanja?  Għax jien naħseb li l-messaġġ hemm barra forsi ma wasalx biżżejjed; dak li hu ovvju għalina forsi mhux ovvju daqshekk hemm barra.  Anke l-fatt li għandhom perijodu ta’ żmien wara li tidħol l-ewro li fih jistgħu jmorru jsarrfu forsi ma tantx hawn min jafu.  Hemm xi kampanja maħsuba?  

IS-SUR MICHAEL C. BONELLO:  Aħna ilna żmien fejn f’kull okkażjoni li jkollna noħorġu press releases u kull meta kelli intervisti jiena u anke l-uffiċjali tiegħi, fuq radiois u televisions dejjem ipprovajna nwasslu dan il-messaġġ.  Irranġajna wkoll ma’ l-NECC sabiex fl-advertising spots tagħhom isemmu dan.  Jiġifieri kemm jista’ jkun qed joħroġ dan il-messaġġ, pero’ naħseb wieħed jista’ jagħmel aktar u jżid id-doża.  Ħafna drabi li jiġri hu li min ikollu flus li l-oriġini tagħhom tkun dubjuża jgħidlek li aħjar idabbar rasu u jekk għandu mezz li jakkwistahom mill-idejn isarrafhom.  U aħna nafu – għax jgħidulna l-banek – li l-akbar domanda hija għall-karta tal-flus tal-€500, ovvjament għax jekk tagħmel erbgħa minnhom f’envelope ikollok ammont ta’ flus mhux ħażin.  

ONOR. MARIO GALEA:  Qed nistaqsi għax forsi m’iniex infurmat, imma jekk illum xi ħadd imur isarraf ammont konsiderevoli ta’ flus ġo bank, do they question minn fejn ikun ġabhom?  

IS-SUR MICHAEL C. BONELLO:  Dażgur, Imma dan mhux se jgħidlek li dawn ġabhom għax kien ibigħ ..... !

ONOR. MARIO GALEA:  Allura x’inhu l-vantaġġ li jsarrafhom issa u ma jsarrafhomx meta jidħol l-ewro jekk xorta se jiġi questioned?  

IS-SUR MICHAEL C. BONELLO:  Għax għalih ikollu s-serħan tal-moħħ.  Forsi dan issa jonqos permezz ta’ l-iskema li għamel il-gvern, pero’ din l-iskema hija biss a fini ta’ income tax, jiġifieri jekk il-flus għandhom xi storja oħra warajhom xorta wieħed ikun jista’ jinvestiga.  S’issa għad m’għandniex feedback dwarha għax m’ilhiex li bdiet, pero’ it-tendenza hija li bħalma ġara fi skemi oħra, aktar ma joqrob id-deadline aktar jibdew jersqu nies.

ONOR. MARIO GALEA:  Għandkom informazzjoni dwar karti foloz ta’ l-ewro?  Hija problema?

IS-SUR MICHAEL C. BONELLO:  Dażgur u għalhekk aħna nagħtu parir lin-nies biex ma jagħmluhx dan il-bdil mill-idejn għax nafu li hawn karti ta’ l-ewro tajbin ħafna.  Per eżempju, l-aħħar waħda li ġiet tal-€100 hija tajba ħafna.  Aħna nipparteċipaw f’sistema ta’ l-ECB fejn għandna database mal-pulizija u kull karta tiġi analizzata u klassifikata u nkunu nafu mil-liema printing works ħarġet, jiġifieri mhux biss mil-liema pajjiż ħarġet imma anke mil-liema makna ħarġet.  Fil-fatt dan l-aħħar qabdu post fil-Colombia - li qed isir wieħed miċ-ċentri l-kbar – u anke fir-Rumanija.  Aħna nafu b’dawn l-affarijiet u għalhekk ngħidu lin-nies sabiex ma jixtrux il-flus mill-idejn għax tal-€100 ma tagħrafhiex jekk ma tkunx espert.  U dan apparti l-fatt li min jaf kemm iħallsu aktar.  Fil-fatt inqabdu xi nies anke Sqallin u ttellgħu il-qorti.  Waħda mill-ġlidiet li għandna hija biex nissensibilizzaw iktar il-maġistratura tagħna għax ħafna minn dawn qed joħorġu b’suspended sentences għax “jikkoperaw”.  That is not good enough.  

ONOR. MARIO GALEA:  Imma jikkoperaw kif?

IS-SUR MICHAEL C. BONELLO:  Jammettu.  

THE CHAIRMAN:  Imma wara li jkunu qassmuhom kollha!

IS-SUR MICHAEL C. BONELLO:  Apparentement fil-Kodiċi Kriminali hemm artiklu li jgħid li maġistrat jista’ jinżel fis-severita’ tal-piena jekk l-akkużat jikkopera u jammetti.  Mhux talli hekk talli jekk jikkopera mbagħad jammetti, jinżel żewġ degrees il-maġistrat li allura jgħidlu “mur u terġax tagħmilha” li lilna żgur ma tagħtiniex is-support li għandna bżonn.  

THE CHAIRMAN:  Aktar domandi?  L-Onor. Azzopardi.

ONOR. FREDERICK AZZOPARDI:  Sur Bonello, fil-presentation tiegħek inti għedt li “the bank continues to operate against a backdrop of rising interest particularly in the Euro area.”  X’miżuri qed jittieħdu dwar dan?  Tista’ telabora x’effett se jkollu fuq l-ekonomija Maltija?

IS-SUR MICHAEL C. BONELLO:  Kif urejt, hemm ir-rati ta’ l-imgħax fis-suq li jantiċipaw dak li jkun se jagħmel, jiġifieri jekk tinnotaw, it-three month rate fuq il-ewro diġa’ tinkorpora żieda ta’ 25 bases points li l-ECB mistenni li jagħmel meta jiltaqgħu fl-ewwel ġimgħa ta’ Ġunju; it is already factored into the market rates.  Jiġifieri is-swieq ċerti li fl-ewwel meeting li se jagħmel, l-ECB se jgħolli għal 4% u 87% ta’ l-ekonomisti li ġew polled – din qrajtha llum fuq ir-reuters – jaħsbu li sa l-aħħar tas-sajf se jkun għolla għal 4.25%.  Jiġifieri over the summer we expect to see this anticipation factored into market rates.  

Wieħed irid jgħid ukoll - u għalhekk jien urejt iċ-ċiklu kollu - li r-rati ta’ l-imgħax jimxu skond iċ-ċiklu ekonomiku.  Issa għandek ċiklu li beda tiela’, l-ekonomija Ewropea din is-sena mistennija tikber bi 2.7%, li hija rata għolja ħafna, u hemm pressjonijiet inflazzjonisti.  Mela l-ECB irid jikkalma dawn l-affarijiet.  Hemm espansjoni monetarja qawwija ħafna u allura huwa aħjar li jogħla l-prezz tal-flus issa milli togħla l-inflazzjoni għax hekk tbati l-ekonomija ta’ l-Ewropa kollha u ta’ kullimkien.  Jekk tħarsu lejn l-Ingilterra taraw li hemmhekk huwa mistenni li r-rata terġa’ titla’ sa 5.75% għax hemm konsum qawwi u espansjoni qawwija wisq u l-prezzijiet se jibdew jogħlew.  U fl-aħħar mill-aħħar hija ż-żieda kontinwa fil-prezzijiet li tagħmel l-aktar ħsara mhux li l-prezz ikun ftit iktar għoli mis-soltu għal perijodu  ta’ żmien,  għax kif rajna, iċ-ċiklu jerġa’ jaqleb u ma jdumx u terġa’ għadna lanqas ilħaqna l-peak li kellna fis-sena 2000, jiġifieri relattivament ir-rati ta’ l-imgħax m’humiex daqstant għoljin.  

THE CHAIRMAN:  Hemm iktar mistoqsijiet? Ma jidhirx li hemm għalhekk nirringrazzja lil kulħadd u naġġorna l-Kumitat.  

Fit-7:53p.m. il-Kumitat aġġorna.

PAGE  
2

